Nafarroako Parlamentuko Mahaiak, 2017ko irailaren 4an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Popularreko foru parlamentarien elkarteak aurkezturiko mozioa, zeinaren bidez Nafarroako Gobernua premiatzen baita familiaren perspektiba txerta dezan politika publiko guztietan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Nafarroako Alderdi Popularreko foru parlamentarien elkartearen eledun parlamentario Ana Beltrán Villalba andreak, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko. Mozioak Nafarroako Gobernua premiatzen du politika publiko guztietan familiaren perspektiba txerta dezan. 

Familia gizartearen oinarrizko zutabea da, eta ezinbesteko elementua gizarte-kohesiorako eta bazterketaren aurkako babeserako; hori dela-eta, harekiko axolak lehentasunezkoa behar du izan administrazioen jardunarentzat, eta aintzat hartua behar du egon Nafarroako Gobernuak abiarazitako politika publiko guztietan. 

Duela bi urte baino gehiagotik, Nafarroako Gobernua Familien eta Haurren Babeserako II. Plana prestatzen ari da. Horren aurrekaria 2001ekoa da, eta horrek esan nahi du kalteturik suertatu dela familiaren artatzea eta egoeraren araberako ekimenen sorkuntza, bai krisialdian zehar bai susperraldiaren hasiera honetan. 

Berriki ikusi ahal izan dugu nola Nafarroako Gobernuaren zerga-erreformak bereziki kaltetu dituen seme-alabadun familiak, eta horrek erakusten du gogorarazi eta azpimarratu behar dela familiek atera dituztela krisitik Espainia eta Nafarroa. 

Horregatik, nahitaezkoa da Eskubide Sozialetako Departamentuak ez ezik departamentu guztiek ere beren jardunean familiak aintzat har ditzatela, kontuan harturik familiei dagozkien gaien arloartekotasuna; alegia, familiaren perspektiba txerta dadila politika publiko guztietan, bai eta Nafarroako Gobernuak prestatzen dituen lege guztietan ere. 

Horregatik guztiagatik, honako erabaki proposamen hau aurkezten dugu: 

Nafarroako Parlamentuak Nafarroako Gobernua premiatzen du familiaren perspektiba txerta dezan politika publiko guztietan, halako moldez non familiak arloartekotasunez aintzat hartuak izanen baitira esparru orotan, eta familiek jasandako inpaktuari buruzko analisi bat erants dezan foru exekutiboak abiarazten dituen legegintza-proiektu guztietan. 

